
Ҳозирги замондаги рақобат муҳити ишлаб чиқаришда  интеллектуал жиҳатдан 

юксак даражадаги технологияларни қўллашни тақозо этмоқда. Шу билан бирга, 

техника ва технологиянинг жадал суратларда ривожланиб бориши уларнинг маънавий 

эскириш муддатини қисқартирмоқда. Ҳозирги вақтда технологияларни маънавий 

эскириши 2-3 йилдан бошланиб, кўпи билан 5-7 йилни ташкил қилмоқда. Саноат 

бинолари ва иншоотларининг жисмоний эскириши эса 50-70 йил ва ундан ортиқ 

вақтга мўлжалланган бўлади. Ана шу жойда муаммо юзага келади: ҳозирги кунда 

барпо этилаѐтган бинолар жисмоний эскиришдан кўра маънавий эскиришга тезроқ 

йўлиқади. Бу муаммонинг ечими ягонадир: ҳозирги кунда лойиҳалаштирилаѐтган 

бинолар вақт чақириқларига жавоб бера оладиган шундай фазовий-конструктив ва 

меъморий ечимларга эга бўлиши керакки, фан, техника ва технологияларнинг келгуси 

50-70 йилдаги тараққиѐт даражасини ўзига сиғдира олсин. Бунинг учун  маънавий 

эскириш муаммоси олдиндан режалаштирилган бўлиши керак [1]. 

Ишлаб чиқариш биноларининг маънавий жиҳатдан умрбоқийлигини 

таъминлашга қаратилган талаблар шундай ҳажмий-фазовий тузилма шакллларини 

қўллашни назарда тутиши лозимки, улар  қуйидаги тамойилларга асослансин: 

-биноларнинг ҳар хил мақсадларда фойдаланиш имконияти ва технологияларни 

тез-тез алмаштиришга мослаштирилган ҳажмий-режавий ва конструктив ечимларга 

эга бўлиши; 

-бинонинг ҳажмий-режавий, конструктив ва муҳандислик ечимларини 

ўзгартиришларга мойиллиги ва қўзғалувчан (мобил) характерда бўлиши, яъни 

улардаги барча мавжуд коммуникацияларнинг ўрни, тури ѐки тавсифини ўзгартириш 

ва янгилаш имкониятини мавжудлиги; 

- қурилиш конструкцияларининг ҳисобга олинган давр давомида самарали 

ишлаб чиқаришни таъминловчи мустаҳкамлиги; 

- ишчилар ва техниканинг ўзаро таъсир шароитларини мақбуллаштирилганлиги; 

- ташқи муҳит билан экологик мослашувчанлиги; 

- жамиятнинг ижтимоий-маданий ривожланиш даражасига ҳамоҳанг бўлган 

биноларнинг меъморий жиҳатдан кўркамлиги; 

- замонавий бизнес таомиллари ва анъаналарини (маҳсулот сотиш, реклама 

қилиш, ишлаб чиқаришнинг экологик жиҳатлари) ўзида мужассамлаштирганлиги. 

Қурилиш ости майдони учун мўлжалланган ер ресурсларидан унумли 

фойдаланиш ва экологик вазиятни соғломлаштириш мақсадида саноатнинг аксарият 

соҳаларида кўп қаватли биноларни барпо этиш тизимига ўтишни янада 

фаоллаштириш, шунингдек қурилишнинг ноанъанавий  йўналишларини қўллаш 

яхши самара беради. 

Саноат қурилиши соҳасида мамлакатимиз учун ноанъанавий йўналишлардан 

бири – ер ости бўшлиғида объектларни  жойлаштириш бўйича илмий тадқиқот, 

лойиҳалаш ва экспериментал қурилиш ишларини ривожлантиришдан иборат. Вақт 

ўтгани сари бу муаммонинг долзарблиги ошиб бориши табиийдир. Бу йўналиш атом 

энергетикаси объектларини қуриш, нефть ва газнинг резерв омборларини яратишда   

атроф-муҳитни муҳофаза қилиш, ҳамда озиқ-овқат маҳсулотларини сақлаш ва резерв 

омборхоналарида ҳароратни бинонинг тўсиқ конструкциялари орқали йўқолишини 

қисқартириш орқали ѐқилғи-энергетика ресурсларини тежашда катта самара беради. 

Норвегия, Швеция ва Финляндия  мамлакатларида охирги 50 йилда деярли барча 

катта омборлар ер остига қурилган. АҚШ ва Финляндияда суюқ ѐқилғини сақлаш 

учун жуда катта ҳажмдаги ер ости сақлагичлари яратилган [2]. Ер ости иншоотлари ер 

усти иншоотларига нисбатан юқори даражада ѐнғинбардош, вибрацияга чидамли ва 

зилзилабардош бўлади.  Энг муҳими, саноатлашган шаҳарларни жадал ўсиб бориши 

ер ресурсларини тезроқ камайиб боришига олиб келади. Прогноз ҳисоб-китобларга 

кўра, 2050 йилга бориб дунѐда қурилиш ости учун қўшимча 400 млн.га ер майдони 

керак бўлади. Шаҳарларда ер ости иншоотларини қуриш, қурилиш ости учун янги ер 

майдонларига бўлган талабни кескин қисқартиради. 

Шаҳарлар ҳудудидаги ер ости бўшлиқларида электроника ва электротехника, 

оптик корхоналар, омборхоналар, совутгичлар, автомобил парклари, гаражлар ва 

тўхташ жойлари, мева ва сабзавотларни сақлаш иншоотларини барпо этиш мақсадга 

мувофиқ. Иншоотларни ер остида жойлаштириш кўкаламзор майдонларни 

кенгайтириш, атмосферани газланганлик даражасини пасайтириш ва атроф-муҳитни 

ифлосланишини 2-3 баробар, шовқин миқдорини эса 6-20 дб гача камайтириш 

имконини беради. 

Янги ишлаб чиқариш  объектларини барпо этишда  экологик муаммоларни ҳал 

қилишдаги асосий йўналиш – жаҳон тажрибасини ўрганиш асосида табиат-саноат 

тизимини шакллантиришнинг илмий назарияси ва методологиясини яратиш 

ҳамда уни амалда қўллаш мажбуриятини лойиҳачилар ва қурувчилар 

зиммасига юклашдан иборат. 

Саноат корхоналарини жойлаштиришда ва лойиҳалашда инвестицион 

жараѐннинг барча қатнашчилари, ―нафақат техник, балки гўѐки тирик мавжудотдек 

табиат-саноат тизими яратилмоқда ва бунда табиий муҳит ҳукмронлик қилади, ишлаб 

чиқариш технологияси эса унга бўйсиндирилган‖ деган  мазмундан келиб чиқишлари 

керак. 

Шунингдек, саноат биносининг техник-иқтисодий кўрсаткичларини баҳолашда 

бошқа кўрсаткичлар  қаторига бинонинг ишчи ҳажмининг бир бирлигига (1м3) га 

тўғри келадиган технологик жиҳознинг (робот, манипулятор, кран, ускуна) 

ҳаракатланиш фазосининг траекторияси коэффициентини киритиш таклиф қилинади. 

Чунки, фақат бинонинг ҳар бир метр квадрат майдонидан унумли фойдаланиш билан 

чегараланмасдан, унинг баландлигидаги фазодан ҳам унумли фойдаланишга рағбат 

пайдо бўлади. 

Юқорида  келтирилган параметрларга эга бўлган экологик ишлаб чиқариш 

биноларда  меъморий, фазовий-режавий ва конструктив ечимларни ўзаро уйғунлиги 

ва мутаносиблигини таъминлаш масаласини   амалга тадбиқ этишни намунавий 

инновацион  марказлар биносини қуриш орқали оммалаштириш таклиф қилинади. 

Таклифнинг амалий аҳамияти шундан иборатки, инновацион марказлар 

биноларининг ишлаб чиқилган меъморий-қурилиш ва муҳандислик-техник ечимлари 

уларнинг кўп функционаллиги ва экологик жиҳатдан қулайлигини таъминлайди, 

шунингдек, ҳаѐт муҳитини ташкил этишнинг замонавий талабларига жавоб берадиган 

янги турдаги биноларни шакллантиришга комплекс ѐндошиш ҳисобига энергия 

ресурсларини тежаш ва табиатдан фойдаланиш самарадорлигини оширади. 

Таклифнинг концептуал тамойиллари: 

инновацион марказларда тажриба асосидаги ишлаб чиқариш, илмий тадқиқотлар 

ва тадбиркорлик фаолиятини интеграциялашган ҳолда жойлаштириш кўп 

функционалли биноларнинг универсаллиги ва мослашувчан ечимларга эга эканлиги 

ҳисобига эришилади; 

инновацион марказларда тажрибали ишлаб чиқаришни кўп қаватли 

биноларининг универсаллиги ва  ички фазонинг мобиллиги (ўзгарувчанлиги) 

фазовий-режавий ечим ҳисобига, мослашувчанлиги эса- меъморий-қурилиш 

ечимлари ва муҳандислик тизимларининг ўзаро алмашувчанлиги билан изоҳланади; 

энергия тежаш муаммоси энергия самарали муҳандислик тизимлари билан, 

энергия тежайдиган меъморий-қурилиш (ҳажмий-режавий ва конструктив) 

ечимларининг ягона мажмуи сифатида, комплекс ѐндашув асосида ҳал этилади; 

экологик биноларга экологик компонент сифатда тизимли ѐндашув, биноларни 

қуриш ва фойдаланиш жараѐнида атроф-муҳит ва табиатдан фойдаланиш бўйича 

комплекс талабларга риоя этиш орқали таъминланади. 

инновацион меъморий-қурилиш ва муҳандислик-техник ечимларга эга кўп 

функцияли энергия тежамкор биноларнинг типологик сериясининг мавжудлиги. 

максимал эстетик жозибадорликка эришиш — атроф-муҳит билан органик 

равишда боғланган, турли хил режада ва баландликдаги қурилиш ва технологик 

модуллардан таркиб топган меъморий композицияларни яратилиши; 

Янги консепция ва унинг тамойиллари асосида ишлаб чиқариш биноларини 

лойиҳалаш ва қуриш илмий ва технологик тараққиѐтнинг ҳозирги босқичида амалга 

оширилиши мумкин, чунки улар қурилиш фани ва амалиѐтини ривожлантиришнинг 

http://www.bestpublication.org/


PEDAGOG RESPUBLIKA ILMIY JURNALI 

4 – SON /  2022 - YIL / 15 - DEKABR 

www.bestpublication.org 482  

мавжуд ва истиқболли даражасини, шунингдек, қурилиш конструкциялари ва 

материалларини ишлаб чиқариш салоҳиятини ҳисобга олади. 

Таклиф этилаѐтган консепция ва принципларни амалга ошириш ишлаб чиқариш 

бинолари қурилишининг давомийлиги ва ресурслар сарфини камайтириш, саноат 

ишлаб чиқаришини жадаллаштиришни таъминлаш, капитал қуйилмалар 

самарадорлигини ошириш ва энг муҳими, саноат қурилишини экологик жиҳатдан 

хавфсиз ҳолга келтириш муаммосини комплекс ҳал этиш имконини беради. 

